
KICHIK BIZNES 
KORXONALARIDA 
INNOVATSION FAOLIYATNI 
BOSHQARISH

Eminchayev Baxodir Sadikovich
Farg‘ona davlat universiteti
Buxgalteriya hisobi va moliya kafedrasi o‘qituvchisi
ORCID: 0009-0004-7778-3645

Annotatsiya. Mazkur maqolada kichik biznes korxonalarida innovatsion faoliyatni samarali tashkil etish, innovatsion 
boshqaruv tamoyillarini qo‘llash hamda ularning raqobatbardoshligini oshirish masalalari tahlil qilingan. Tadqiqotda 
Farg‘ona viloyatidagi kichik biznes subyektlari misolida innovatsion boshqaruvning amaliy jihatlari ko‘rib chiqilgan. Olingan 
natijalar asosida kichik biznesda innovatsion jarayonlarni takomillashtirish bo‘yicha amaliy tavsiyalar ishlab chiqilgan.

Kalit soʻzlar: innovatsiya, kichik biznes, boshqaruv, raqobatbardoshlik, modernizatsiya, texnologik yangilik.
Abstract. This article analyzes the issues of effective organization of innovative activities in small business enterprises, 
the application of innovative management principles, and the enhancement of their competitiveness. The study examines 
the practical aspects of innovative management using the example of small business entities in the Fergana region. 
Based on the findings, practical recommendations were developed to improve innovative processes in small businesses.

Key words: innovation, small business, management, competitiveness, modernization, technological innovation.
Аннотация. В данной статье проанализированы вопросы эффективной организации инновационной деятельности 
на малых предприятиях, применения принципов инновационного управления, а также повышения их 
конкурентоспособности. В исследовании на примере субъектов малого бизнеса Ферганской области рассмотрены 
практические аспекты инновационного управления. На основе полученных результатов разработаны практические 
рекомендации по совершенствованию инновационных процессов в малом бизнесе.

Ключевые слова: инновация, малый бизнес, управление, конкурентоспособность, модернизация, технологические 
нововведения.

K I R I S H
Respublikamiz mustaqilligining 31-yilligi arafasida ijtimoiy yo‘naltirilgan bozor iqtisodiyotini shakllantirish 

jarayonida barcha sohalarda amalga oshirilgan izchil islohotlar natijalariga nazar tashlar ekanmiz, erishilgan 
ijobiy yutuqlarni alohida e’tirof etish mumkin. Bu yutuqlarning eng muhim omillaridan biri iqtisodiyotning barcha 
sohalarida ustuvor yo‘nalishlarning aniq belgilanishi hamda ularning izchil amalga oshirilganidir.

Iqtisodiy rivojlanishda ustuvor ahamiyat kasb etgan yo‘nalishlardan biri sifatida kichik biznes va xususiy 
tadbirkorlikni rivojlantirish masalasiga alohida e’tibor qaratildi. Milliy iqtisodiyotda jahon bozori kon’yunkturasiga 
mos ravishda tarkibiy o‘zgarishlarni amalga oshirish, ishlab chiqarish va xizmat ko‘rsatish sohalarida yangi 
xo‘jalik munosabatlarini shakllantirish, mulkdorlar sinfini rivojlantirish hamda pirovard natijada aholi turmush 
darajasini oshirishda kichik biznes va tadbirkorlikning roli tobora ortib bormoqda.

Davlat rahbari tomonidan ta’kidlanganidek, kichik biznesning ixchamligi va harakatchanligi, bozor 
kon’yunkturasidagi o‘zgarishlar hamda iste’molchilar ehtiyojlariga tez moslasha olish xususiyati uni global 
iqtisodiy jarayonlar sharoitida yangi ish o‘rinlari yaratish va aholi daromadlarini oshirishda eng samarali va 
maqbul vositaga aylantirmoqda.

M A V Z U G A  O I D  A D A B I Y O T L A R  S H A R H I
Kichik biznes va tadbirkorlik masalalari iqtisodiyotni barqaror rivojlantirish, bandlikni ta’minlash hamda aholi 

daromadlarini oshirishda muhim omil sifatida ko‘plab xorijiy va mahalliy olimlar tomonidan keng tadqiq etilgan. 
Mazkur yo‘nalishdagi ilmiy adabiyotlarni shartli ravishda nazariy yondashuvlar, xorijiy tajribalar va O‘zbekiston 
sharoitidagi tadqiqotlar guruhlariga ajratish mumkin.

Nazariy jihatdan kichik biznes va tadbirkorlik tushunchasi ilk bor J. Shumpeter asarlarida innovatsion faoliyat 
bilan uzviy bog‘liq holda talqin etilgan bo‘lib, u tadbirkorni iqtisodiy taraqqiyotning asosiy harakatlantiruvchi 
kuchi sifatida baholaydi. Uning fikricha, yangi mahsulotlar, texnologiyalar va bozorlarning joriy etilishi ko‘p 
jihatdan aynan kichik biznes subyektlari faoliyati orqali amalga oshiriladi. P. Druker esa tadbirkorlikni mavjud 
imkoniyatlardan samarali foydalanish san’ati sifatida ta’riflab, kichik biznesning moslashuvchanligi va 
innovatsion salohiyatiga alohida urg‘u beradi.

Xorijiy olimlardan D. MakKlelland tadbirkorlik faoliyatining psixologik jihatlarini tadqiq etib, muvaffaqiyatga 
intilish motivatsiyasi kichik biznes rivojida muhim omil ekanligini ilmiy asoslab bergan. OECD va Jahon banki 
tomonidan olib borilgan tadqiqotlarda kichik va o‘rta biznesning yalpi ichki mahsulotdagi ulushi, yangi ish o‘rinlari 
yaratishdagi roli hamda eksport salohiyatiga ta’siri keng tahlil qilingan. Ushbu tadqiqotlarda davlat tomonidan 
qo‘llab-quvvatlash mexanizmlari, moliyaviy resurslarga kirish imkoniyatlari va institutsional muhitning ahamiyati 
alohida ko‘rsatib o‘tiladi.

MDH mamlakatlari olimlari tadqiqotlarida kichik biznesning bozor iqtisodiyotiga o‘tish jarayonidagi roli 
atroflicha yoritilgan. Xususan, Rossiyalik iqtisodchilar tomonidan kichik biznesni rivojlantirishda soliq imtiyozlari, 
kreditlash tizimi va infratuzilmaning ta’siri tahlil qilingan bo‘lib, bu tadqiqotlar o‘tish iqtisodiyotiga ega davlatlar 
uchun muhim ilmiy xulosalarni taqdim etadi.

O‘zbekiston olimlari tomonidan olib borilgan ilmiy tadqiqotlarda kichik biznes va xususiy tadbirkorlikni 
rivojlantirishning milliy xususiyatlari chuqur o‘rganilgan. Jumladan, A. Vahobov, Sh. Shodmonov, D. G‘ozibekov 
kabi iqtisodchi olimlar kichik biznesning iqtisodiy o‘sish, bandlikni ta’minlash va hududiy rivojlanishdagi rolini 
ilmiy jihatdan asoslab berganlar. Ularning asarlarida davlat dasturlari, soliq siyosati hamda tadbirkorlik muhitini 
yaxshilash masalalari tizimli ravishda yoritilgan.

So‘nggi yillarda olib borilgan tadqiqotlarda kichik biznesni raqamlashtirish, innovatsion faoliyatni 
kengaytirish hamda “yashil iqtisodiyot” tamoyillarini joriy etish masalalariga alohida e’tibor qaratilmoqda. 
O‘zbekiston Respublikasi Prezidenti farmon va qarorlariga asoslangan ilmiy ishlarda tadbirkorlik subyektlarini 
qo‘llab-quvvatlashning zamonaviy mexanizmlari atroflicha tahlil qilingan.

Umuman olganda, adabiyotlar tahlili shuni ko‘rsatadiki, kichik biznes va tadbirkorlik iqtisodiyotning 
strategik sektori hisoblanib, uning rivojlanishi institutsional muhit, davlat siyosati, moliyaviy resurslar va inson 
kapitali bilan chambarchas bog‘liqdir. Shu bilan birga, mavjud tadqiqotlar hududiy kesimdagi amaliy jihatlar va 
tarmoqlar bo‘yicha samaradorlik masalalarini yanada chuqurroq o‘rganish zarurligini ko‘rsatadi. Bu esa mazkur 
yo‘nalishda yangi ilmiy izlanishlar olib borish uchun mustahkam ilmiy asos bo‘lib xizmat qiladi.

T A D Q I Q O T  M E T O D O L O G I YA S I
Mazkur tadqiqotda kichik biznes va tadbirkorlik faoliyatini rivojlantirish jarayonlarini chuqur o‘rganish 

hamda ularning iqtisodiy samaradorligini baholash maqsadida ilmiy bilishning umumiy va maxsus usullaridan 
kompleks tarzda foydalanildi. Tadqiqotning nazariy-metodologik asosi sifatida iqtisodiy nazariya, menejment 
va tadbirkorlikka oid klassik hamda zamonaviy ilmiy qarashlar, xorijiy va mahalliy olimlarning ilmiy ishlari, 
shuningdek, O‘zbekiston Respublikasining kichik biznes va xususiy tadbirkorlikni rivojlantirishga qaratilgan 
qonunlari, Prezident farmon va qarorlari xizmat qildi.

Tadqiqot jarayonida tahlil va sintez usullaridan foydalanilib, kichik biznes subyektlarining faoliyatiga 
ta’sir etuvchi omillar alohida elementlar kesimida o‘rganildi hamda ularning o‘zaro bog‘liqligi umumlashtirildi. 
Induksiya va deduksiya usullari orqali alohida kuzatishlar asosida umumiy xulosalar chiqarildi, shuningdek, 
umumiy nazariy qoidalar amaliy holatlarga tatbiq etildi.

Statistik tahlil usuli yordamida kichik biznes va tadbirkorlik subyektlarining soni, bandlikdagi ulushi, ishlab 
chiqarish hajmi hamda moliyaviy ko‘rsatkichlari bo‘yicha rasmiy statistik ma’lumotlar tahlil qilindi. Ushbu 
jarayonda dinamik qatorlar tahlili, taqqoslash va guruhlash usullaridan keng foydalanildi.

Iqtisodiy-matematik usullar orqali kichik biznes rivojiga ta’sir etuvchi asosiy omillar va natijaviy ko‘rsatkichlar 
o‘rtasidagi bog‘liqlik baholandi. Xususan, korrelyatsion va regressiya tahlillari yordamida tadbirkorlik subyektlari 
samaradorligiga ta’sir ko‘rsatuvchi omillar aniqlandi.

Tizimli yondashuv asosida kichik biznes va tadbirkorlik iqtisodiy tizimning muhim tarkibiy qismi sifatida 
ko‘rib chiqildi hamda uning davlat, bozor va ijtimoiy institutlar bilan o‘zaro aloqalari tahlil qilindi. Shu bilan birga, 
qiyosiy tahlil usuli yordamida xorijiy mamlakatlar tajribasi o‘rganilib, ularning O‘zbekiston sharoitida qo‘llash 
imkoniyatlari baholandi. Empirik tadqiqot doirasida kuzatish, so‘rovnoma va ekspert baholash usullaridan 

foydalanilib, kichik biznes subyektlarining amaliy faoliyatidagi muammolar va rivojlanish istiqbollari aniqlashtirildi. 
Olingan natijalar asosida ilmiy xulosalar hamda amaliy takliflar ishlab chiqildi.

Umuman olganda, tadqiqotda qo‘llanilgan metodologik yondashuvlar kichik biznes va tadbirkorlik faoliyatini 
har tomonlama tahlil qilish, mavjud muammolarni aniqlash va ularni bartaraf etishga qaratilgan ilmiy asoslangan 
taklif hamda tavsiyalar ishlab chiqish imkonini berdi.

T A H L I L  V A  N A T I J A L A R
O‘zbekiston Respublikasi Prezidentining 2017-yil 7-fevraldagi PF–4947-son qarori1 bilan tasdiqlangan 

“2017–2021-yillarda O‘zbekiston Respublikasini rivojlantirishning beshta ustuvor yo‘nalishi bo‘yicha Harakatlar 
strategiyasi” doirasida amalga oshirilgan chora-tadbirlarning muhim yo‘nalishlaridan biri kichik biznes va 
xususiy tadbirkorlikni keng rivojlantirish uchun qulay ishbilarmonlik muhitini yaratishga qaratildi. Xususan, 
tadbirkorlik subyektlari faoliyatiga davlat, huquqni muhofaza qiluvchi va nazorat organlari tomonidan noqonuniy 
aralashuvlarning oldini olish, ularning huquqiy himoyasini kuchaytirish bo‘yicha tizimli ishlar amalga oshirildi. 
Strategiya amal qilgan davrda iqtisodiyot tarmoqlari va hududlar kesimida kichik tadbirkorlik faoliyati jadal 
rivojlandi.

Shuningdek, 2022–2026-yillarga mo‘ljallangan Yangi O‘zbekistonning Taraqqiyot strategiyasida kichik 
biznes va xususiy tadbirkorlikni rivojlantirish bo‘yicha strategik maqsadlar yanada aniq va ravshan belgilab 
berildi. Jumladan, tadbirkorlik faoliyatini tashkil etish va barqaror daromad manbalarini shakllantirish uchun 
zarur sharoitlar yaratish, xususiy sektorning yalpi ichki mahsulotdagi ulushini 80 foizga, eksportdagi ulushini 
esa 60 foizga yetkazish ustuvor vazifalar sifatida belgilandi2.

Kichik biznes va xususiy tadbirkorlik nazariyasining shakllanishi hamda uning amaliyotga tatbiq etilishiga A. 
V. Busigin, G. Gross, M. G. Lapusta, Yu. L. Starostin, R. Xizrig, M. Piters, Yu. M. Osipova, B. A. Rayzberg, V. A. 
Rube kabi xorijiy va MDH mamlakatlari iqtisodchi olimlari salmoqli hissa qo‘shganlar. Ularning ilmiy ishlari kichik 
biznesning iqtisodiy o‘sish, bandlikni ta’minlash va innovatsion rivojlanishdagi o‘rnini chuqur ochib berishga 
xizmat qiladi3.

Yuqorida qayd etilgan ilmiy tadqiqotlarning aksariyati rivojlangan bozor iqtisodiyoti shart-sharoitlarini tahlil 
etishga qaratilgan bo‘lib, ularda rejali tizimdan bozor iqtisodiyotiga o‘tish jarayonida kichik biznes rivojlanishining 
o‘ziga xos xususiyatlari yetarli darajada yoritilmagan. Shu jihatdan, o‘tish iqtisodiyotiga ega mamlakatlar 
sharoitida kichik biznes faoliyatini chuqurroq o‘rganish hamda uning rivojlanish mexanizmlarini aniqlashtirish 
dolzarb ilmiy-amaliy ahamiyat kasb etadi (1-jadval).

1-jadval. Yevropa Hamjamiyati tomonidan qabul qilingan kichik va o‘rta korxonalarni aniqlashning yangi mezonlari4

1	 Oʻzbekiston Respublikasi Prezidentining Farmoni, 07.02.2017 yildagi PF-4947-son https://lex.uz/docs/-3107036
2	 Смит А. Исследование о природе и причинах богатства народов. – М.: Ос-89, 1997. – 256 с.
	 Шумпетер Й. Теория экономического развития. – М.: Прогресс, 1982. – 455 с.
	 Хайек Ф. Познание, конкуренция и свобода: антология сочинений. – М.: Пневма, 1990. – 309 с.
3	 Бусыгин А. В. Предпринимательство. – М.: ИНФРА-М, 1997. – 608 с.
	 Gross H. Small Business in Grossen Market. – Düsseldorf, 1958. – 150 p.
	 Лапуста М. Г., Старостин Ю. Л. Малое предпринимательство. – М.: ИНФРА-М, 2004. – 454 с.
	 Осипова Ю. М. Основы предпринимательского дела. – М.: Дело, 1995. – 432 с.
	 Хизрич Р., Питерс М. Предпринимательство. – М.: Дело, 1991. – 159 с.
	 Райзберг Б. А. Основы экономики предпринимательства. – М.: Знание, 1995. – 206 с.
	 Райзберг Б. А. Основы бизнеса. – М.: Экономика, 1996. – 192 с.
	 Рубе В. А. Малый бизнес: история, теория и практика. – М., 2000. – 231 с.
4	 Xotamov I., Mustafakulov Sh., Isakov M., Abduvaliev A.
	 Korxona iqtisodiyoti va innovatsiyalarni boshqarish: o‘quv qo‘llanma. – Toshkent: Iqtisodiyot, 2019. – 483 bet.

Korxonalar mikro yoki kichik korxona maqomini olishlari uchun yuqorida keltirilgan mezonlarning kamida 
ikkitasiga mos kelishi lozim. Mazkur mezonlarga korxonada ishlovchilar soni hamda moliyaviy ko‘rsatkichlardan 
biri — umumiy tovar aylanmasi yoki yakuniy balans qiymati kiradi. Yevropa hamjamiyatida kichik va o‘rta 
korxonalarni aniqlash mezonlari ijtimoiy-iqtisodiy vaziyatdagi o‘zgarishlardan kelib chiqib, har 4-yilda qayta 
ko‘rib chiqilishi mumkin.

Ma’lumki, kichik biznes ish o‘rinlarini yaratish va faoliyat turlarini kengaytirish imkonini beruvchi 
iqtisodiyotning muhim tarmoqlaridan biri hisoblanadi. 1995-yilda Yevropaning 19 mamlakatida (Yevropa erkin 
savdo uyushmasiga a’zo davlatlarda) qazib olish sanoati va qishloq xo‘jaligidan tashqari tarmoqlardagi xususiy 
korxonalar soni 16,5 million taga teng bo‘lgan bo‘lib, ularning 99,8 foizi kichik va o‘rta korxonalardan iborat edi. 
Kichik va o‘rta korxonalarning 92 foizi esa mikrofirmalar (ishchi-xodimlar soni 10 nafargacha) hissasiga to‘g‘ri 
kelgan. Ushbu sohalarda band bo‘lganlar soni 100 million nafardan ortiqni tashkil etgan.

Yevropa Hamjamiyati mamlakatlari orasida ishlab chiqarish sohasida yuqori darajada rivojlangan 
davlatlardan biri sifatida Italiya alohida ajralib turadi. Ushbu muvaffaqiyatning muhim omillaridan biri kichik 
tadbirkorlikning keng rivojlanganligi bilan izohlanadi. Italiya kichik korxonalari, asosan, bir tarmoq yoki bir turdagi 
mahsulot ishlab chiqarish atrofida jipslashuvi hamda yuqori darajadagi ixtisoslashuvi bilan mashhurdir. Kichik 
korxonalarning mahsulot ishlab chiqarish hajmi va o‘sish sur’atlariga ko‘ra, Italiyani ayrim hollarda Gretsiya va 
Ispaniya bilan qiyoslash mumkin.

Italiyada jami korxonalar sonida 100 nafardan kam ishlovchilarga ega bo‘lgan sanoat korxonalarining 
ulushi 98 foizni, 20 nafardan kam ishlovchilari bo‘lgan korxonalar ulushi esa qariyb 90 foizni tashkil etadi. 
Italiya korxonalarida band bo‘lgan ishlovchilarning o‘rtacha yillik soni 7 nafar atrofida shakllangan. Ta’kidlash 
joizki, Italiya kichik korxonalari oziq-ovqat mahsulotlari va boshqa iste’mol tovarlari eksportida salmoqli o‘rinni 
egallaydi. Shuningdek, ular yarim tayyor mahsulotlar va butlovchi qismlar, stanoklar, to‘qimachilik va teriga 
ishlov berish, qishloq xo‘jaligi, qadoqlash, yog‘ochni qayta ishlash, keramika va metallga ishlov berish uskunalari 
hamda mini texnologiyalar eksporti bo‘yicha yetakchi hisoblanadi.

Shu o‘rinda, Italiya kichik korxonalari yuqori raqobatbardoshlikka qanday erishganligi masalasi alohida ilmiy 
qiziqish uyg‘otadi. Ushbu savolga javobni yakka tartibdagi kichik korxonalar faoliyatidan emas, balki ma’lum 
turdagi mahsulot ishlab chiqarishga ixtisoslashgan, mehnat taqsimotiga asoslangan hamda yagona maqsad 
sari uyushgan korxonalar tizimi — “klasterlar” yoki “sanoat tumanlari” faoliyatidan izlash maqsadga muvofiqdir.

Italiyada kichik korxonalar sanoatning muayyan tarmog‘i yoki aniq mahsulot turi ishlab chiqarishga 
ixtisoslashgan bo‘lib, ushbu tarmoqlarga tutash sohalarda faoliyat yurituvchi korxonalar ham ixtisoslashuv 
jarayonining kuchayishidan manfaatdor hisoblanadi. Mazkur shakldagi ixtisoslashuv amaliyotda “kichik 
korxonalar klasterlari” sifatida e’tirof etiladi (2-jadval). 

2-jadval. Kichik biznes korxonalarining innovatsion faoliyat darajasi5

Ko‘rsatkichlar 2020 2021 2022 2023 2024

Innovatsion korxonalar ulushi (%) 28 33 37 42 45

Innovatsiyaga yo‘naltirilgan investitsiyalar (mlrd so‘m) 15,2 18,5 21,3 25,6 30,4

Yangi mahsulot turlari soni 12 15 17 21 26

Jadval ma’lumotlari tahlili shuni ko‘rsatadiki, 2020–2024-yillar davomida kichik biznes korxonalarining 
innovatsion faolligi barqaror o‘sish tendensiyasiga ega bo‘lgan. Xususan, Farg‘ona viloyatidagi kichik biznes 
korxonalarining 45 foizi so‘nggi uch yil davomida kamida bitta texnologik yangilikni joriy etgan. Shuningdek, 
korxonalarning 30 foizi yangi mahsulot yoki xizmatlarni yaratishda innovatsion yondashuvlardan foydalangan.

Tadqiqot natijalari innovatsion faoliyatni kengaytirishga to‘sqinlik qilayotgan omillarni aniqlash imkonini 
berdi. Asosiy cheklovlar sifatida moliyaviy resurslar yetishmasligi (58 foiz), kadrlar malakasini oshirish zarurati 
(26 foiz) hamda ilmiy-tadqiqot institutlari bilan hamkorlikni yanada rivojlantirish ehtiyoji (16 foiz) qayd etildi. 
Mazkur omillarni bartaraf etish bo‘yicha kompleks chora-tadbirlarni amalga oshirish kichik biznes korxonalarining 
innovatsion salohiyatini yanada oshirishga xizmat qiladi.

X U L O S A  V A  T A K L I F L A R
Olib borilgan tadqiqot natijalari shuni ko‘rsatadiki, kichik biznes va tadbirkorlik milliy iqtisodiyotning 

barqaror rivojlanishini ta’minlovchi muhim omillardan biri hisoblanadi. Kichik biznes subyektlari iqtisodiy o‘sishni 

5	 O‘zbekiston Respublikasi Statistika Qo‘mitasi ma’lumotlari.

jadallashtirish, yangi ish o‘rinlarini yaratish, aholi daromadlarini oshirish hamda bozorni tovar va xizmatlar bilan 
to‘ldirishda muhim rol o‘ynaydi.

Tadqiqot jarayonida kichik biznes va tadbirkorlik faoliyatining nazariy asoslari, rivojlanish bosqichlari hamda 
ularning iqtisodiyotdagi o‘rni tizimli ravishda tahlil qilindi. Statistik ma’lumotlar tahlili kichik biznes subyektlari 
sonining barqaror o‘sish tendensiyasini ko‘rsatgan bo‘lsa-da, ularning samaradorligi va raqobatbardoshligini 
yanada oshirish zaruratini belgilovchi qator omillar mavjudligini aniqladi. Jumladan, moliyaviy resurslarga 
kirish imkoniyatlarini kengaytirish ehtiyoji, infratuzilmani rivojlantirish zarurati hamda boshqaruv va marketing 
bilimlarini mustahkamlash masalalari dolzarb bo‘lib qolmoqda.

Shuningdek, tadqiqot natijalari kichik biznesni davlat tomonidan qo‘llab-quvvatlash mexanizmlarining 
muhim ahamiyatga ega ekanligini tasdiqladi. Shu bilan birga, amaldagi imtiyoz va dasturlarni hududlar kesimida 
yanada uyg‘unlashtirish, ularning qamrovini kengaytirish tadbirkorlik faoliyatining yanada jadal rivojlanishiga 
xizmat qilishi mumkin.

Yuqoridagi xulosalardan kelib chiqib, quyidagi ilmiy-amaliy takliflar ishlab chiqildi.
Birinchidan, kichik biznes subyektlarining moliyaviy resurslarga bo‘lgan ehtiyojini qondirish maqsadida 

imtiyozli kreditlash mexanizmlarini kengaytirish, mikromoliyalashtirish institutlari faoliyatini takomillashtirish 
hamda startap loyihalarni moliyaviy qo‘llab-quvvatlash tizimini kuchaytirish maqsadga muvofiq.

Ikkinchidan, tadbirkorlik muhitini yanada yaxshilash uchun ruxsat berish va ro‘yxatdan o‘tkazish tartiblarini 
soddalashtirish, ma’muriy jarayonlarni optimallashtirish hamda raqamli xizmatlar ulushini oshirish zarur. Bu 
kichik biznes subyektlarining vaqt va xarajatlarini qisqartirishga xizmat qiladi.

Uchinchidan, kichik biznes subyektlarida boshqaruv samaradorligini oshirish maqsadida tadbirkorlar 
uchun menejment, marketing va moliyaviy savodxonlik bo‘yicha o‘quv-trening dasturlarini kengaytirish, oliy 
ta’lim muassasalari va biznes muhiti o‘rtasidagi hamkorlikni kuchaytirish lozim.

To‘rtinchidan, hududiy rivojlanish nuqtayi nazaridan kichik biznesni qo‘llab-quvvatlashning differensial 
mexanizmlarini joriy etish, ya’ni har bir hududning iqtisodiy salohiyati va ixtisoslashuvini inobatga olgan holda 
maqsadli dasturlar ishlab chiqish maqsadga muvofiq.

Beshinchidan, kichik biznes faoliyatida innovatsiyalar va raqamli texnologiyalarni joriy etishni rag‘batlantirish, 
“yashil biznes” tamoyillarini qo‘llash hamda eksportga yo‘naltirilgan mahsulotlar ishlab chiqarishni qo‘llab-
quvvatlash kichik biznesning uzoq muddatli barqaror rivojlanishini ta’minlaydi.

Xulosa qilib aytganda, kichik biznes va tadbirkorlikni rivojlantirishga qaratilgan mazkur takliflarning 
amaliyotga joriy etilishi iqtisodiy o‘sishni jadallashtirish, bandlik darajasini oshirish va mamlakat iqtisodiyotining 
raqobatbardoshligini kuchaytirishga xizmat qiladi. Kichik biznes korxonalarida innovatsion faoliyatni 
samarali boshqarish raqobatbardoshlikni oshiradi, yangi ish o‘rinlarini yaratadi hamda eksport salohiyatini 
mustahkamlaydi. Farg‘ona viloyati misolida o‘tkazilgan tadqiqot innovatsion boshqaruvni izchil joriy etish kichik 
biznesning barqaror rivojlanishini ta’minlashini ko‘rsatdi. Shu bois, innovatsion faoliyatni boshqarish bo‘yicha 
davlat siyosatini izchil amalga oshirish, korxonalar o‘rtasida hamkorlikni kengaytirish va raqamli texnologiyalarni 
jadal joriy etish ustuvor strategik yo‘nalishlar sifatida e’tirof etiladi.

